
Hinrich Gerken - Snackst du Platt? 

 

In een van de hiesig Boounnernehmens* snack de Juniorchef mit sien 

Vader, de Seniorchef. Daar harr sük en jung Mann, de jüüst* sien 

Ingenieursprüfung maakt harr, um en Arbeidsstee in hör Firma 

bewurven. „Waarum nich“, see de Junior. „lk schriev hum, dat he sük 

maal vörstellen kann. En Booföhrer bito* könen wi woll bruken.“ 

In de token Dagen leet de Seniorchef sük de Kraam noch maal dör de 

Kopp gahn un see an sien Jung: „Sullen wi daar nich noch mit töven*? 

Is dat nich beter, wenn wi eerst tokomen Jahr en neei Booföhrer 

instellen?“ Se snackden daaröver un wurren sük ok enig. As de jung 

Mann sük vörstellen dee, see de Juniorchef an hum: „Wir haben ihre 

Bewerbung noch einmal mit Wohlwollen durchgesehen. Aber es tut mir 

leid, wir können frühestens im nächsten Jahr einen weiteren 

Bauführer einstellen, vorausgesetzt, die allgemeine wirtschaftliche 

Lage lässt es zu.“ 

„Dat is to schaa", see de jung Mann, „un ik harr mi daar al so up freit, 

dat ik in disse Firma arbeiden kann.“ He bedank sük, dat he sük 

tominnst vörstellen dürs. As he „Tschüüs“ seggen dee, do reep de 

Seniorchef, de tegenan sitten dee: „Ogenblick noch! Du kannst Platt 

snacken?“ 

„Ja“, see de junge Mann, „ik snack de meeste Tied Platt. Man ik kann 

ok Hoogdüütsk.“ 

„Wenn du Platt kannst, denn könen wi di bruken. Wi hebben vööl 

Kunnen hier in de Dörpen umto. För de mutten wi een hebben, de mit 

hör Platt snackt. Van mi ut kannst du mörgen al bi uns anfangen.“ 

Un so keem dat. De jung Mann wurr instellt as Booföhrer, un he 

arbeidde sük mit de Tied immer hoger. Hum gefull dat in disse Firma. 

Un de Seniorchef un de Juniorchef murken* al bold, dat se en goden 

Greep daan harren. 

Lest Jahr weer en Bild un en Artikel van hum in de Zeitung to sehn. He 

harr in de Firma sien fievuntwintig-jahrig Beroopsjubiläum. Daar stunn 

ok to lesen, waarum se hum domaals instellt hebben: He kunn 

Plattdüütsk snacken. 

 

Vokabels:  

Boounnernehmens = Bauunternehmer  

jüüst = gerade 

bito = zusätzlich 

töven = warten 

murken v. marken = bemerken 

Zum Nachschlagen weiterer Vokabeln empfehlen wir das Plattdeutsch-

Hochdeutsche Online-Wörterbuch der Ostfriesischen Landschaft: 

 

www.platt-wb.de 
 

 


